
F’San Ġwann

San Ġwann jitkellem  ċar fuq il-karattru personali ta’ Kristu u ma nifhimx kif min iqis il-kitba 
tiegħu bħala ispirata u parti mill-Bibbja ma jammittix id-divinità ta’ Kristu.
Kristu huwa l-Kelma (Logos=rivelazzjoni) li kien qabel kull żmien fi ħdan il-Missier; il-kelma 

griega “arkè” għandha tittieħed 
fis-sens ideali-traxxendentali = 
fl-eternità, kif hu Alla l-Missier.
Kristu  kien Alla (fl-oriġinal 
grieg = Theos=Alla bla artiklu 
ho; jiġifieri mhux biss divin, 
imma Alla fil-veru sens tal-
kelma (Ġw 1, 1-2).
Kollox sar bi Kristu u mingħajru 
ma sar xejn, u fih kienet il-ħajja.  
Il-prologu tar-raba’ evanġelju 
(Ġw 1,1-18) , kif ukoll l-ewwel 
ittra ta’ Ġwanni (1,1-3.14) u 
l-Apokalissi (1,16) jgħallmu ċar 
il-persuna divina ta’ Kristu li 
tingħata titli divini. Hu l-Alfa u 
l-Omega,  il-Bidu u t-Tmiem .

Min jara l-għemil ta’ Kristu 
għandu jemmen li hu persuna 
distinta mill-Missier u li hu Alla; 
hekk fehmu tajjeb il-Lhud li 
riedu joqtluh (Ġw 10, 37-39).
L-appostlu Tumas, meta ra lil 
Ġesù  Rxoxt, qallu: Mulej tiegħi, 
u Alla tiegħi.  U Ġesù qallu: 
Emmint għax rajtni?  Imberkin 
dawk li ma rawx u emmnu (Ġw 
20,28-29).
Is-seba’ mirakli li hemm fir-
raba’ evanġelju kollha nkitbu 
bil-għan li juru l-persuna divina 
ta’ Kristu. Min jaqrahom tajjeb 
u jkollu rieda tajba ma jistax ma 
jemminx li Kristu hu persuna 
distinta minn dik tal-Missier u li 
hu Alla.

Il-Persuna ta’ l-Ispirtu s-Santu

Fis-Sinottiċi u 
fl-Atti ta’ l-Appostli

Rigward il-Perusna ta’ l-Ispirtu 
s-Santu distinta mill-Missier u 
mill-Iben insibu ħafna testi fis-
Sinottiċi; per eżempju 
a) Il-Battista qal lil dawk li 
marru jitgħammdu minnu li 
warajh kellu jiġi wieħed (Ġesù) 
li jgħammed “bl-Ispirtu s-Santu 
u n-nar” (Mt 3,11; u paral.).  
b) Ġesù qal: Kull min jgħid xi 
kelma kontra Bin il-bniedem 
tinħafirlu, iżda min jitkellem 
kontra l-Ispirtu s-Santu ma 
jiksibx maħfra, la f ’din id-dinja 
u lanqas f ’dik li ġejja (Mt 12,32; 
paral.).
ċ) Fil-formula tal-magħmudija 
li hemm f ’Mattew 28,19 il-
persuna ta’ l-Ispirtu s-Santu 
tiddistingwi ruħha minn dik 
tal-Missier u ta’ l-Iben pernezz 
tal-konjugazzjoni “u” b’mod 
l-iktar ċar.

San Ġwann

d) Dlonk qabel it-Tlugħ fis-
sema Ġesù wiegħed li jibgħat 
“Dak li wiegħed  Missieri” 
(l-Ispirtu s-Santu) lill-appostli 
bħala persuna (Lq 28,49; ara 
Atti 1,8).
Il-ktieb ta’ l-Atti hu  mimli 
testi li jippruvaw li hu Persuna 
distinta minn dik tal-Missier 
u ta’ l-Iben. Hawn taħt wieħed 
isib ftit testi fost ħafna li 
jitkellmu fuq  it-tielet persuna:
a) Nhar l-Għid il-Ħamsin 
id-dixxipli mtlew bl-Ispirtu 
s-Santu li niżel fuqhom u 
hemm kellha bidu l-missjoni 
tal-Knisja (Atti 2,1-5).
b) Il-Knisja bdiet tinxtered 
mad-dinja meta l-Ispirtu 
s-Santu għażel lil Pawlu u 
Barnaba (Atti 13,2ss.).
c) Kien l-Ispirtu s-Santu li 
ħabbar lil San Pawl it-tbatija 
tal-ħabs li kellu jgħaddi 
minnha għall-imħabba ta’ 
Kristu (Atti 20,22ss.)
Fl-Atti l-Ispirtu s-Santu 
jidher bħala rigal ta’ Alla, 
bħala qawwa ta’ Alla u bħala 
prinċipju ta’ qdusija. Hu 
jaħdem f ’dawk li jemmnu, 
imexxi l-Knisja u jispira 
l-Kelma ta’ Alla li hi l-Bibbja. 

L-Ispirtu s-Santu 
fl-kitba ta’ San Pawt

San Pawl għallem li Kristu 
jibgħat l-Ispirtu s-Santu lil 
dawk li jemmnu fih, u fihom 
isir bidu ta’ ħajja ġdida, għax 
Kristu hu l-ewwel wieħed 
fost ħafna aħwa,  u dak li 
għandu fih il-milja ta’ l-Ispirtu 
d-Santu li jgħaddi l-istess 
milja lil dawk li miegħu 
huma magħqudin permezz 
tal-magħmudija.  Mingħajr 

l-Ispirtu s-Santu mgħoddi lill-
bniedem m’hemmx ħlief dnub 
u dgħufija; waqt li l-bniedem 
mimli bl-Ispirtu s-Santu 
jingħaqad mal-Mulej fi spirtu 
wieħed.(Rum 7,6;  8,4; 1 Kor 
6,17;  2 Kor 12-18; Gal 5,16-
25).
Li l-Ispirtu s-Santu hu persuna 
jidher mill-fatt li hu jgħammar 
fina (Rum  8,9-11;  1 Kor 
3,16;  2 Tim 1,14),   kif Kristu 
jgħammar  fina (Rum 8,10-
16;  2 Kor 3,5;  Efes 3,17).  Hu 
persuna għax aħna nkunu 
ġġustifikati fih (1 Kor 6,11), u 
fih issiġillati  (Efes 2,22).
Meta wieħed jistudja 
profondament it-testi kollha 
dwar l-Ispirtu s-Santu, jasal 
għall-konklużjoni li li hemm 
għaqda intima bejnu u bejn 
il-Missier u l-Iben. Għalhekk 
l-Ispirtu s-Santu hu fl-istess 
waqt għotja u persuna fit-
Trinità qaddisa. Kultant jidher 
qisu għotja impersonali, imma 
għandna nifhmuh dejjem  
bħala persuna, speċjalment fit-
2 Korintin 3,17.

L-Ispirtu s-Santu 
f ’San Ġwann

Il-persuna ta’ l-Ispirtu s-Santu 
distinta minn dik tal-Missir u 
ta’ l-Iben tidher b’mod ċar fid-
diskors twil ta’ Kristu fl-aħħar 
ċena, f ’dawn it-testi magħżulin 
li se nikkwotaw:
a)  “Jekk tħobbuni , ħarsu 
l-kmandamenti tiegħi. 
Jien nitlob lill-Mssier, u hu 
jagħtikom Protettur ieħor 
(Paracletos=wieħed li jieqaf 
magħkom), biex ikun dejjem 
magħkom, l-Ispirtu tal-verità, 
dak li d-dinja ma tistax tilqa’, 

għax la tarah u lanqas 
tagħrfu, għax jibqa’ 
magħkom u jkun fikom 
(Ġw 14,15-17).
b) Ġesù wieġeb lil Ġuda 
mhux l-Iskarjota: “Min 
iħobbni jħares kelmti, u 
Missieri jħobbu, u aħna 

niġu għandu, u ngħammru 
għandu. Min ma jħobbnix 
ma jħarisx kliemi. Kelmti 
li smajtu m’hiex tiegħi, 
imma ta’ min bagħatni, 
il-Missier. Għidtilkom 
dan meta kont magħkom.  
Imma l-Protettur, l-Ispirtu 

s-Santu, li l-Missier jibgħat 
f ’ismi, jgħallimkom kollox 
u jfakkarkom kull ma 
għidtilkom (Ġw 14,23-26).
ċ)  “Meta jiġi l-Protettur li 
jiena nibgħat mill-Missier, 
l-Ispirtu tal-verità, li ġej 
mill-Missier, hu jixhed 



 L-Art Imqaddsa v Ottubru - Diċembru 2009 v  45 

għalija. U intom ukoll  
tagħtu xhieda għalija, għax 
kontu miegħi mill-bidu” 
(Ġw 15,26s.).
d) Ngħidilkom is-sewwa, 
jaqblilkom li jiena mmur, 
għax jekk ma mmurx, 
il-Protettur ma jiġix 
għandkom;  imma jekk 
immur nibgħatulkom... 
Baqagħli bosta ħwejjeġ 
x’ngħidilkom, iżda issa ma 
taslux terfgħuhom.  
Meta jiġi l-Ispirtu tal-
verità,  imexxikom lejn 
il-verità kollha, għax hu 
ma jitkellimx minn rajh, 
imma jgħid dak kollu li 
jkun sema’, u jħabbrilkom 
dak li għandu jiġri. Hu 
jigglorifikani, għax jieħu 
minn dak li hu tiegħi, 
u jgħarrafulkom.  Kull 
ma għandu l-Missier hu 
tiegħi; għalhekk għidt 
li jieħu minn tiegħi u 
jgħarrafulkom.” (Ġw 16,7-
15)
San Ġwan jitkellem 
kemm-il darba fuq il-
persuna ta’ l-Ispirtu 
s-Santu, imma dawn 
l-erba’ testi li kkwotajna 
huma iktar minn biżżejjed 
biex jaffermaw in-natura 
fi tliet persuni distinti 
fit-Trinità qaddisa. Min 
jibqa’ jinnega li l-Ispirtu 
s-Santu m’huwiex persuna, 
imma hu biss qawwa jew 
xi ħaġ’oħra ġejja minn 
Alla, ikun qed jonqos mis-
serjetà u juri l-injoranza 
tiegħu tal-lingwa ġriega 
li biha kiteb Ġwanni. Fil-
grieg ta’ dawn l-erba’ testi 
hawn fuq ikkwotati, meta 
jissemma l-Ispirtu (bil-

grieg “pneuma” fin-newtru) 
Ġwanni juża l-pronom li 
jirriferi għalih (ekeinos fil-
maskil) li grammatikalment 
huwa żball, imma Ġwanni 
jagħmel hekk biex jgħaqqad 
il-pronom ma’ Parakletos 
(li hu maskil) hu b’hekk 
jindika li l-Ispirtu s-Santu 
hu persuna u m’hux 
sempliċi qawwa, jew 
pneuma. Din ir-riflessjoni 
għamilha, fost eseġeti kbar 
it-teologu Ġermaniż M. 
Schmaus.

GĦELUQ

It-Trinità hi u tibqa’ 
misterju kbir u għalhekk 
hu diffiċli titkellam fuqha; 
b’dan kollu hi ħaġa tajba li 
nfittxu niċċaraw xi ftit dak 
li nemmnu. Hawn ippruvajt 
inkun ċar u konċiż u 
noqgħod attent fil-kliem 
li nuża billi kienu ħafna 
l-għorrief Griegi u Latini li 
waqgħu fl-ereżija minħabba 
l-kliem li nqdew bih biex 
jiċċaraw dan il-misterju.
Fi ħdan l-artiklu wegħidt li 
nuri l-għaliex xi wħud ma 
jemmnux f ’Alla li fin-natura 
waħda tiegħu hemm tliet 
persuni ndaqs fil-kobor. Ir-
raġunijiet ewlenija huma:
Min ma jemminx fil-bibbja 
u fl-awtorità tal-Knisja li 
tispjega l-Bibbja ma jasalx 
jifhem dan il-misterju. Il-
Knisja tagħti t-tifsir tagħha 
wara talb kbir u studju 
serju minn kolossi tal-
għerf, bħal ma kienu Santu 
Wistin, San Ġrolmu, San 
Ġwann Kriżostmu u tant 
oħrajn li kienu nies serji 

fil-qdusija u fl-għerf, biex 
ma nsemmux l-għajnuna 
speċjali mogħtija lilha minn 
Alla. Dawk li ma jaqblux 
ma’ dak li tgħid il-Knisja xi 
drabi ssibhom nies neqsin 
mit-tagħlim serju teoloġiku 
u lingwistiku li hu meħtieġ 
għat-tifsir tal-bibbja. Ikunu 
nies priżuntużi neqsin mill-
umiltà intelletwali, u tassew 
ta’ min jitħassarhom.
Inġibu xi eżempju dwar 
dak li għidna.  Dawn 
il-psewdo-għorrief li 
semmejna jġibu xi testi 
mill-Bibbja li m’mhumiex 
kapaċi jifhmu. Jgħidulek li 
Kristu m’huwiex Alla għax 
fl-evanġelju ta’ San Ġwann 
hemm li Ġesù stess qal: 
“il-Missier hu ikbar minni” 
(Ġw  14,28). Veru li qal 
hekk, imma x’ried jgħid?  Il-
Missier hu ikbar minn Ġesù 
bħala “principium quo” fis-
sens ontoloġiku għax Ġesù, 
li hu l-Kelma jew l-Għerf 
tal-Missier “tnissel” mill-
Missier. Fina l-bnedmin 
kull kelma tibda mill-
moħħ u mhux mix-xejn, 
hekk ukoll l-għerf jinsab 
fil-moħħ. Fina l-bnedmin 
il-kelma tibda wara li jeżisti 
l-moħħ, għax hemm il-
bidu u tmiem ta’ kollox.  
Iżda f ’Alla n-natura tiegħu 
hija bil-wisq ikbar min-
natura tagħna l-bnedmin, 
għax m’għandhiex bidu u 
tmiem, imma hi eterna bla 
bidu u tmiem. Għalhekk 
il-Kelma tnisslet fil-Missier 
fl-eternità bla bidu imma 
bħala “principium quo” = 
bidu ontoloġiku mhux fis-
sens ta’ bidu temporali.

Inġibu eżempju ieħor.  Jgħidu li 
San Pawl fl-ittra lill-Kolossin kiteb: 
Kristu “hu x-xbieha ta’  Alla li 
ma jidhirx, l-ewwel fost il-ħlejjaq 
kollha, għax kollox kien maħluq 
permezz tiegħu” (Kol 1,15s.).  
Jgħidulek: “La hu l-ewwel fost 
il-ħlejjaq, mela hu kreatura.”  u 
l-Knisja tgħidilhom lil dawn in-
nies:  “Aqraw t-test kollu u tkunu 
tafu li żbaljajtu.  It-test jibda jgħid 
li hu “figura. jew ritratt” ta’ Alla, 
kif hemm fl-oriġinal grieg; hemm 
“eikon” li hi wisq iktar minn xbieha. 
Aħna l-bnedmin aħna xbieha ta’ 
Alla, imma min jara lilek u lili, jara 
biss xbieha ta’ Alla, iżda ma jarax 
fina r-ritratt ta’ Alla. U San Pawl 
jgħid li Kristu huwa l-ewwel fost 
il-ħlejjaq kollha b’riferenza għall-
ġisem tiegħu li tlaħħam fostna 
“fil-milja taż-żmien”. San Pawl kien 
ġenju u mhux bla moħħ, u ma kienx 
sejjer jikkontradixxi lilu nnifsu, 
għax lil Kristu sejjaħlu kemm-il 
darba “Kyrios” (Mulej), titlu li fil-
bibbja jingħata lil Alla. It-test li 
jikkwotaw l-għorrief li semmejna, 
ikompli jgħid li “kollox ġie maħluq 
fih (fil-grieg “en” fis-sens ta’ “dia” 
kawżali = permezz tiegħu, kif 
hemm fi Ġwanni 1,3); mela ladarba 
hu hekk, Kristu hu qabel kollox, 
mhux biss l-ewwel fost kollox. Ara 
wkoll l-Ittra lil-Lhud 1,2ss.).
L-aħħar riflessjoni li wieħed għandu 
jagħmel:  Ħadd ma jista’ jifhem test 
meta wieħed jistudjah fih innifsu 
biss, imma jeħtieġ jitfa’ l-istess 
test fid-dawl tal-kontest prossimu 
u remot; inkella jista’ jasal jifhem 
kollox ħażin. U l-Kelma ta’ Alla, 
li hi l-bibbja, teħtieġ studju twil 
biex tifhimha tajjeb. U teħtieġ id-
dawl li tagħtina Ommna l-Knisja 
mqaddsa, dawl li tikseb minn Alla u 
bl-għajnuna ta’ għorrief u qaddisin 
kbar.

